
	క.	
సర్వంబును విష్ణుం డటె, సర్వము సృజియించినట్టిజగ మావిష్ణుం

డోర్వఁగ వచ్చునె విష్ణుఁడ, సర్వేశ్వరుఁ డంటి యీయసత్యోక్తులకున్.

	క.	
నోరెత్తి తేని యింకను, సైరింపఁ జుమీ దురాత్మ! చలమున నిదె నా

గోరంపుటుక్కుగదఁ గొని, బోరునఁ దల వ్రయ్య నడచి పొరిగొని విడుతున్.

	వ.	
అని పలికి తక్షణంబ తక్షకప్రభృతు లగుభీషణభుజంగంబులం బిలిచి విషతుల్యభాష

ణుండును విషమాచరుండును నగునక్కులదూషకుని దుర్విషానలజ్వాలాజాలంబులం

బ్రేలిపడఁ బొదువుం డని పనిచిన.

	సీ.	
కన్నులఁ జుఱజుఱ గ్రమ్ముమంటలతోడ మండెడుఘనఫణామణులతోడఁ

బొరల దేహమున నిబ్బరపుమ్రొంపులతోడ లోలత గ్రాలునాలుకలతోడఁ

బొదలెడు నాభీలఫూత్కారములతోడ నొదవునిన్కల బేర్చు నొడలితోడ

మెఱయు నోళ్లను వెలి కుఱుకుదౌడలతోడ భుగు లనునుగ్రంపుఁబొడలతోడఁ



	 







	ఆ.	
బాపపదుప లడరి పట్టి బాలకుఁ జుట్టి, నెఱకులెల్ల బిట్టు గఱచి కఱచి

విసము చల్లి చల్లి మిసిమింతుఁడును గాక, యున్నయతనిఁ జూచి యుక్కు దక్కి.



	 41







	వ.	
దైత్యేశ్వరున కి ట్లనిరి.

	చ.	
కఱిచితి మెయ్యెడన్ విసముఁ గ్రక్కితి మీతనియందు నెట్టిమా

కఱచినకాట్లకున్ శిశువుకాయముతోలును స్రుక్కదయ్య మా

కఱిముఱి నూడిపోయె మణులౌదలలుం దుము రయ్యె దంష్ట్రికల్

పఱిపఱి యయ్యె నోరు లధిపా నవియంగఁ దొణంగె నంగముల్.

	క.	
హరిహరి యంచు నితం డిదె, గిరివోలెం దెరలఁ డితనికిని బరిపీడా

కరు లగునన్యులు గలిగిన, నడసి పనుపు దేవ! యరిగె నస్తద్బలమున్.

	వ.	
అనుచున్న పన్నగనివహంబులవివశత్వం బుపలక్షించి యక్షతుం డైనయమ్మోక్షశీలు

నీక్షించి సంక్షుభితహృదయుం డగుచు నయ్యదయుండు బృందారకద్వారబృందం

బులం బిలిచి వీఁడు మదీయపక్షంబువాఁడై మాకులంబునకు నపకారంబుఁ గావింపం

గడంగె. నాపుత్త్రుండని విచారింపవలదు. తరువునం దోఁచికాదె దహనుండు తరుస

ముదయంబులం బొగ నణంచుం గావున వీని మీరు తీవ్రదంతాభిఘాతంబులం

జించి వెంబడి నాకుం బ్రియంబు సేయుం డని నియోగించిన.

	సీ.	
తరఁగలై తొరఁగెడుదానధారలచేత నురునిర్ఝరస్ఫారగిరులు వోలె

దారుణోత్కటశాతదంతకాండములచే ఘనదండతరుచెలికాండ్రు వోలె

నెఱమంట లుమియుచు నెసఁగుచూడ్కులచేతఁ బ్రళయాగ్నిమూర్త్యంతరములువోలె

వలఁతులై నిగిడెడివలుదతుండములచే నొదరి చేచాచుమృత్యువులు వోలె



	 







	ఆ.	
కింక లంకురింప జంకెలు నర్తింప, బింకె బొసఁగ నిర్విశంకసరణి

నడరి దిగ్గజంబు లమ్మహాభాగునిఁ, బొదివి పొడువ నడువ నదుమఁ దొడఁగె.

		 ఈ పేజీలో చివరి మార్పు 29 మే 2021న 22:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

